
  उत्तर - कालदोष से केवली - श्रुतकेवली का तो यहाँ अभाव 
ही हुआ; विशेषज्ञानी भी विरल मिलते हैं | जो कोई है, वह तो दूर 
क्षेत्र में हैं, उनका संयोग दुर्लभ है और आयु, बुद्धि, बल, पराक्रम 
आदि तुच्छ रह गये हैं; इसलिए जितना हो सका, वह अर्थ का निर्णय 
किया, अवशेष जैसे हैं, तैसे प्रमाण हैं। 

प्रश्न 8 - तुमने कहा वह सत्य है, किन्तु इस ग्रन्थ में जो 
भूल होगी, उनके शुद्ध होने का कुछ उपाय भी है ? 

उत्तर - ज्ञानवान्‌ पुरुषों का प्रत्यक्ष संयोग नहीं है, इससे उनको 

परोक्ष ही ऐसी विनती करता हूँ - मैं मन्दबुद्धि हूँ, विशेषज्ञान रहित 
हूँ, अविवेकी हूँ, शब्द, न्याय, गणित, धार्मिक आदि ग्रन्थों का विशेष 
अभ्यास मुझे नहीं है; इसलिए मैं शक्तिहीन हूँ, फिर भी धर्मानुराग 

के वश टीका करने का विचार किया है, उसमें जहाँ-जहाँ भूल हो, 
अन्यथा अर्थ हो जाए, वहाँ-वहाँ मेरे ऊपर क्षमा करके उस अन्यथा 
अर्थ को दूर करके यथार्थ अर्थ लिखना; इस प्रकार विनती करके जो 

भूल होगी उसे शुद्ध होने का उपाय किया है। 
प्रझ्न 9 - आपने टीका करने का विचार किया, वह तो 

अच्छा किया है, किन्तु ऐसे महान ग्रन्थ की टीका, संस्कृत ही 
चाहिए; भाषा में तो उसकी गम्भीरता भासित नहीं होगी ? 

उत्तर - इस ग्रन्थ की जीवतत्त्वप्रदीपिका नामक संस्कृत टीका 
तो पूर्व है ही, किन्तु वहाँ संस्कृत, गणित-आम्नाय आदि के ज्ञानरहित 
जो मन्दबुद्धि हैं, उनका प्रवेश नहीं होता। यहाँ कालदोष से बुद्धि 
आदि के तुच्छ होने से संस्कृतादि के ज्ञानरहित जीव बहुत हैं, उन्हीं 
को इस ग्रन्थ के अर्थ का ज्ञान होने के लिए भाषाटीका करता हूँ। जो 

जीव, संस्कृतादि के विशेषज्ञानवान हैं, वह मूलग्रन्थ वा टीका से 
अर्थ धारण करें। जो जीव, संस्कृतादि विशेषज्ञानरहित हैं, वे इस 

भाषा टीका से अर्थ ग्रहण करें| और जो जीव, संस्कृतादि ज्ञानसहित 

हैं, परन्तु गणित आम्नायादिक के ज्ञान के अभाव से मूलग्रन्थ का व 
संस्कृत टीका में प्रवेश नहीं पा सकते हैं, वे इस भाषाटीका से अर्थ 
को धारण करके मूलग्रन्थ व संस्कृत टीका में प्रवेश करें, और जो 

भाषाटीका से मूलग्रन्थ व संस्कृत टीका में अधिक अर्थ हो सके, 

उसके जानने का अन्य उपाय बनें, उसे करें । 

प्रश्न 10 - संस्कृत ज्ञानवालों को भाषा अभ्यास में अधिकार 
नहीं है ? 

उत्तर - संस्कृत ज्ञानवालों को भाषा बाँचने से तो दोष आते नहीं 
हैं, अपना प्रयोजन जैसे सिद्ध हो, वैसे ही करना। पूर्व में अर्द्मागधी 
आदि भाषामय महाग्रन्थ थे। जब बुद्धि की मन्दता जीवों के हुई, तब 
संस्कृतादि भाषामय ग्रन्थ बने | अब, विशेषबुद्धि की मन्दता जीवों 
को हुई, उससे देशभाषामय ग्रन्थ करने का विचार हुआ। संस्कृतादि 

अर्थ भी अब भाषा द्वारा जीवों को समझाते हैं | यहाँ भाषा द्वारा ही 
अर्थ लिखने में आया हो, कुछ दोष नहीं है। इस प्रकार विचार कर 
श्रीमद गोम्मटसार, द्वितीय नाम पज्चसंग्रह ग्रन्थ की जीवतत्त्वप्रदीषिका 
नामक टीका के अनुहार ' सम्यग्ज्ञानचन्द्रिका ' नामक यह देशभाषामयी 

टीका करने का निश्चय किया है। श्री अरहन्तदेव व जिनवाणी व 

निर्ग्रन्थ गुरुओं के प्रसाद से और मूलग्रन्थकर्ता श्री नेमिचन्द आदि 
आचार्य के प्रसाद से यह कार्य सिद्ध हो। 

अब, इस शास्त्र के अभ्यास में जीवों को सन्मुख किया 
जाता है। हे भव्य जीव! तुम अपने हित की वाँछा करते हो तो 
तुमको जिस प्रकार हित बने, वैसे ही इस शास्त्र का अभ्यास करना | 
कारण कि आत्मा का हित मोक्ष है; मोक्ष के बिना अन्य जो है, वह 

परसंयोगजनित है, विनाशीक है, दुःखमय है; और मोक्ष है, वही 

  निजस्वभाव है, अविनाशी है, अनन्त सुखमय है; इसलिए alee 
की प्राप्ति का उपाय तुमको करना चाहिए मोक्ष का उपाय, सम्यग्दर्शन, 
सम्यग्ज्ञान, सम्यक्चारित्र है। इनकी प्राप्ति जीवादिक के स्वरूप 

जानने से ही होती है - उसे कहता हूँ 
जीवादि तत्त्वों का श्रद्धान सम्यग्दर्शन है, उसे बिना जाने श्रद्धान 

का होना आकाश के फूलसमान है। प्रथम जाने तब फिर वैसे ही 
प्रतीति करने से श्रद्धान को प्राप्त होता है; इसलिए जीवादिक का 
जानना, श्रद्धान होने से पूर्व ही होता है, वही उनके श्रद्धानरूप 
सम्यग्दर्शन का कारणरूप जानना। श्रद्धान होने पर, जो जीवादिक 

का जानना होता है, उसी का नाम सम्यग्ज्ञान है, तथा श्रद्धानपूर्वक 

जीवादि को जानते ही स्वयंमेव उदासीन होकर हेय का त्याग, उपादेय 

का ग्रहण करता है, तब सम्यक्‌चारित्र होता है । अज्ञानपूर्वक क्रियाकाण्ड 
से सम्यक्चारित्र नहीं होता। इस प्रकार जीवादिक को जानने से ही 
सम्यग्दर्शनादि मोक्ष के उपायों की प्राप्ति निश्चय करनी ही चाहिए । 

इस शास्त्र के अभ्यास से जीवाकादि का जानना यथार्थ होता है। 

जो संसार है, वह जीव और कर्म का सम्बन्धरूप है तथा विशेष 
जानने से इनके सम्बन्ध का अभाव हाता है, वही मोक्ष है। इसलिए 
इस शास्त्र में जीव और कर्म का ही विशेष निरूपण है। अथवा 

जीवादिक, षट्द्र॒व्य, सात तत्त्वादिक का भी उसमें यथार्थ निरूपण 

है; अतः इस शास्त्र का अभ्यास अवश्य करना। 

प्रश्न 11 - अब यहाँ अनेक जीव इस शास्त्र के अभ्यास में 
अरुचि होने का कारण, विपरीत विचार प्रगट करते हैं। अनेक 
जीव प्रथमानुयोग व चरणानुयोग व द्रव्यानुयोग का केवल पक्ष 
करके इस करणानुयोग शास्त्र में अभ्यास का निषेध करते हैं। 
उनमें से प्रथमानुयोग का पक्षपाती कहता है - कि वर्तमान में 

जीवों की बुद्धि मन्द बहुत है, उन्हीं को ऐसे सूक्ष्म व्याख्यानरूप 
शास्त्र में कुछ भी समझ होती नहीं । इससे तीर्थड्डारादि की कथा 
का उपदेश दिया जाए, तो ठीक समझ लेगा और समझकर पाप 
से डरकर, धर्मानुरागरूप होगा; इसलिए प्रथमानुयोग का उपदेश 

कार्यकारी हैं - उन्हें उत्तर दिया जाता है। 

उत्तर - अब भी सब जीव तो एक से नहीं हुए हैं, हीनाधिक 
बुद्धि दिख रही है; अतः जैसे जीव हो; वैसे उपदेश देना। अथवा 
मन्दबुद्धि जीव भी सिखाने से अभ्यास में बुद्धिमान होता दिख रहा 

है; इसलिए जो बुद्धिमान हैं, उन्हीं को तो वह ग्रन्थ कार्यकारी ही है, 
और जो मन्दबुद्धि हैं वे विशेषबुद्धि द्वारा सामान्य-विशेषरूप 
गुणस्थानादिक का स्वरूप सीखकर, इस शास्त्र के अभ्यास में 

प्रवृति करें | 

प्रश्न 12 - यहाँ मन्दबुद्धि कहता है कि यह गोम्मटसारशास्त्र 
तो गणित समस्या का वर्णन करनेवाला अनेक अपूर्व कथन से 
बहुत कठिनता है, ऐसा सुनते आये हैं - हम उसमें किस प्रकार 
प्रवेश कर सकते हैं ? 

उत्तर - भय न करो। इस भाषाटीका में गणित आदि का अथ 
सुगमरूप बनाकर कहा है; अतः प्रवेश पाना कठिन नहीं रहा है। 
इस शास्त्र में कहीं तो सामान्यकथन है, कहीं विशेष है; कहीं सुगम 

है, कहीं कठिन है; वहाँ जो सर्व अभ्यास बन सके तो अच्छा ही है 
और यदि न हो सके, तो अपनी बुद्धि के अनुसार जैसा हो सके, वैसा 

ही अभ्यास करो, अपने उपाय में आलस नहीं करना नहीं । तूने कहा 

-जो प्रथामनुयोग सम्बन्धी कथादिक सुनने में पाप से डर कर 
धर्मानुरागरूप होता है, वह तो वहाँ दोनों कार्य शिथिलता लिए होते 
हैं | यहाँ पुण्य-पाप के कारण-कार्यादिक विशेष जानने से वे दोनों कार्य 

दृढ़ता लिए होते हैं; अत: उनका अभ्यास करना। इस प्रकार 

प्रथमानुयोग के पक्षपाती को इस शास्त्र के अभ्यास में सम्मुख किया। 

प्रश्न 13 - अब, चरणानुयोग का पक्षपाती कहता है कि - 

इस शास्त्र में जीव-कर्म का स्वरूप कहा है, वह तो जैसे है, 
वैसे ही है, उनको जानने से क्या सिद्धि होती है ? यदि हिंसादिक 
का त्याग करके, उपवासादि तप किया जाए, ब्रत का पालन 
किया जाए या अरिहन्तादिक की पूजा, नाम, स्मरण आदि 
भक्ति की जाये या दान दिया जाये या विषय-कषायादिक से 
उदासीन बने - इत्यादिक जो शुभ कार्य किया जाए, तो आत्महित 
हो; इसलिए इनका प्ररूपक चरणानुयोग का उपदेशादिक करना। 

उत्तर - उसको कहते हैं कि हे स्थूल बुद्धि! तूने ब्रतादिक 
शुभकार्य कहे, वह करनेयोग्य ही हैं, किन्तु वे सर्व सम्यक्त्व बिना 
ऐसे हैं, जैसे अंक बिना बिन्दी; और जीवादिक का स्वरूप जाने 
बिना, सम्यक्त्व का होना ऐसा, जैसे बाँझ का पुत्र; अतः जीवादिक 
जानने के अर्थ इस शास्त्र का अभ्यास अवश्य करना। 

तूने जिस प्रकार ब्रतादिक शुभकार्य कहा और उससे पुण्य बन्ध 
होता है; उसी प्रकार जीवादिक जाननेरूप ज्ञानाभ्यासा है, वह प्रधान 

शुभकार्य है, इससे सातिशयपुण्य का बन्ध होता है और उन ब्रतादिक 
में भी ज्ञानाभ्यास की ही मुख्यता है - उसे ही कहते हैं । 

जो जीव, प्रथम जीवसमासादि जीवों के विशेष जानकर, पश्चात्‌ 
ज्ञान से हिंसादिक का त्यागी बनकर ब्रत को धारण करे, वही ब्रती 

है ।जीवादिक के विशेष को जाने बिना, कथंचित्‌ हिंसादिक के त्याग 
से आपको ब्रती माने तो वह ब्रती नहीं है; इसलिए ब्रतपालन में भी 

ज्ञानाभ्यास ही प्रधान है। 

तप के दो प्रकार हैं - (1) बहिरड़, और (2) अन्तरड्ढ। 

जिसके द्वारा शरीर का दमन होवे, वह बहिरड्गतप है और जिससे मन 
का दमन होवे, वह अन्तरज्ञतप है। इनमें बहिरजड्गतप से अन्तरज्गतप 
उत्कृष्ट है । उपवासादिक तो बहिरज्भतप है; ज्ञानाभ्यास, अन्तरड्गभतप 
है। सिद्धान्त में भी छह प्रकार के अन्तरज्गतपों में चौथा स्वाध्याय 
नाम का तप कहा है, उससे उत्कृष्ट व्युत्सर्ग और ध्यान ही हैं; 
इसलिए तप करने में भी ज्ञानाभ्यास ही प्रधान है। 

जीवादिक के विशेषरूप गुणस्थानादिक का स्वरूप जानने से ही 
अरिहन्त आदि का स्वरूप भले प्रकार पहिचाने जाते हैं; अपनी 

अवस्था पहचानी जाती है; ऐसी पहचान होने पर, जो अन्तर में 
तीब्र भक्ति प्रगट होती है, वही बहुत कार्यकारी है । जो कुलक्रमादिक 
से भक्ति होती है, वह किंचितमात्र ही फल देती है; इसलिए भक्ति 
में भी ज्ञानाभ्यास ही प्रधान है। 

दान, चार प्रकार का होता है, उनमें आहारदान, औषधदान, 
अभयदान तो तत्काल क्षुधा के दुःख को या रोग के दुःख को या 
मरणादिक भय दुःख को दूर करते हैं, और ज्ञानदान, वह अनन्त 
भवसन्तान से चले आ रहे दु:ख को दूर करने में कारण है । तीर्थड्डूर, 
केवली, आचार्यादिक के भी ज्ञानदान की प्रवृत्ति है, इससे ज्ञानदान 
उत्कृष्ट है; इसलिए अपने ज्ञानाभ्यास हो तो अपना भला कर लेता है 
और अन्य जीवों को भी ज्ञानदान देता है। 

ज्ञानाभ्यास के बिना, ज्ञानदान कैसे हो सकता है ? इसलिए दोनों 

में भी ज्ञानाभ्यास ही प्रधान है | जैसे, जन्म से ही कोई पुरुष, ठगों के 
घर जाए, वहाँ वह ठगों को अपना मानता है, कदाचित्‌ कोई पुरुष, 
किसी निमित्त से अपने कुल का और ठगों का यथार्थ ज्ञान करने से 
SM A SAE में उदासीन हो जाता है । उनको पर जानकर सम्बन्ध 

छुड़ाना चाहता है; बाहर में जैसा निमित्त है, वैसी प्रवृत्ति करता है; 

और कोई पुरुष उन ठगों को अपना ही जानता है, किसी कारण से 

कोई ठगों से अनुराग करता है और कोई ठगों से लड़कर उदासीन 

होता है, आहारादिक का त्याग कर देता है | वैसे अनादि से सब जीव 
संसार में हैं, वहाँ कर्मों को अपना मानते हैं | उनमें कोई जीव किसी 
निमित्त से जीव और कर्म का यथार्थ ज्ञान करके, कर्मों से उदासीन 

होकर, उनको पर जानने लगा, उनसे सम्बन्ध छुड़ाना चाहता है। 
बाहर में जैसा निमित्त है, वैसी प्रवृत्ति करता है । इस प्रकार ज्ञानाभ्यास 
के द्वारा उदासीन होता है, वही कार्यकारी है । कोई जीव उन कर्मों को 

अपना जानता है और किसी कारण से कोई शुभकर्मों से अनुरागरूप 
प्रवृत्ति करता है, कोई अशुभकर्म को दुःख का कारण जानकर, 
उदासीन होकर विषयादिक का त्यागी होता है; इस प्रकार ज्ञान के 
बिना जो उदासीनता होती है, वह पुण्यफल की दाता है; मोक्षकार्य 
का साधन नहीं है। अत: उदासीनता में भी ज्ञानाभ्यास ही प्रधान है। 
उसी प्रकार अन्य भी शुभकार्यों में ज्ञानाभ्यास ही प्रधान जानना। 

देखो, महामुनि के भी ध्यान-अध्ययन दो ही कार्य मुख्य हैं; इसलिए 
शास्त्र-अध्ययन द्वारा जीव तथा कर्म का स्वरूप जानकर, स्वरूप 
का ध्यान करना। 

प्रश्न 14 - यहाँ कोई तर्क करे कि कोई जीव, शास्त्र- 
अध्ययन तो बहुत करता है और विषयादिक का त्यागी नहीं 

होता तो उसको शास्त्र-अध्ययन कार्यकारी है या नहीं ? यदि है, 
तो महन्त पुरुष क्‍यों विषयादिक तजें ? और नहीं तजें तो 
ज्ञानाभ्यास की महिमा कहाँ रही ? 

उत्तर - शास्त्राभ्यासी को दो प्रकार है। (1) लोभार्थी, और 
(2) आत्मार्थी 1- वहाँ अन्तरड़ अनुराग के बिना ख्याति, लाभ, 

पूजादिक के प्रयोजन से शास्त्राभ्यास करे, वह लोभार्थी है; वह 

  विषयादिक का त्याग नहीं करता। अथवा ख्याति, पूजा, लाभादिक 
के अर्थ विषयादिक का त्याग भी करे, फिर भी उसका शास्त्राभ्यास 

कार्यकारी नहीं है। 

2 - जो जीव, अन्तरड् से आत्महित के अर्थ शास्त्राभ्यास करता 
है, वह धर्मार्थी है। प्रथम तो जैनशास्त्र ही ऐसे हैं कि जो उनका 
धर्मार्थी होकर अभ्यास करता है, वह विषयादिक का त्याग करता 

ही है; उसका तो ज्ञानाभ्यास कार्यकारी है। 

कदाचित्‌ पूर्व कर्मोदय को प्रबलता से (अर्थात्‌, कषायशक्ति 
की प्रबलता होने से ) न्‍्यायरूप विषयादिक का त्याग न हो तो भी 

उसके सम्यग्दर्शन-ज्ञान होने से ज्ञानाभ्यास कार्यकारी होता है। जिस 
प्रकार असंयत गुणस्थान में विषयादिक के त्याग बिना भी मोक्षमार्गपना 

होता है। 

प्रश्न 15 - जो धर्मार्थी हुआ है, जैनशास्त्र का अभ्यास 
करता है, उसके विषयादिक का त्याग न हो सके - ऐसा तो 
नहीं बनता क्योंकि विषयादिक का सेवन, परिणामों से होता है 
और परिणाम स्वाधीन हैं। 

उत्तर - परिणाम दो प्रकार हैं- (1) बुद्धिपूर्वक, और 
(2) अबुद्धिपूर्वक | अपने अभिप्राय के अनुसार हो, वह बुद्धिपूर्वक 
और दैव (कर्म) निमित्त से, अपने अभिप्राय से अन्यथा (विरुद्ध) 
हो, वह अबुड्धिपूर्वक | जैसे, सामायिक करने में धर्मात्मा का अभिप्राय 

तो ऐसा है कि मैं मेरे परिणाम शुभरूप रखूँ, वहाँ जो शुभपरिणाम ही 
हों, वह तो बुद्धिपूर्वक और कर्मोदय से (कर्मों के उदय में युक्त होने 
से) स्वयंमेव अशुभपरिणाम होता है, वह अबुद्धिपूर्वक जानना। 
(यह दूष्टान्त है) उसी प्रकार धर्मार्थी होकर जो जैनशास्त्रों का अभ्यास 
करता है, उसका अभिप्राय तो विषयादिक के त्यागरूप वीतरागभाव 

की प्राप्ति का ही होता है; वहाँ पर वीतरागभाव हुआ, वह बुद्धिपूर्वक 
है और चारित्रमोह के उदय से (उदय के वश होने पर) सरागभाव 

(आंशिकच्युति; पराश्रयरूप परिणाम) होता है, वह अबुद्धिपूर्वक 

है; अत: स्ववश बिना (परवश) जो सरागभाव होता है, उसके द्वारा 

उसको विषयादिक की प्रवृत्ति दिख रही है; क्योंकि बाह्मप्रवृत्ति का 
कारण, परिणाम है। 

प्रश्न 16 - यदि इसी प्रकार है तो हम भी विपयादिक का 
सेवन करेंगे और कहेंगे - हमारे उदयाधीन कार्य होते हैं। 

उत्तर - रे मूर्ख | कहने से कुछ तो होता नहीं | सिद्धि तो अभिप्राय 
के अनुसार है; इसलिए जैनशास्त्रों के अभ्यास द्वारा अपने अभिप्राय 

को सम्यक्रूप करना। और अन्तरड़् में विषयादिक सेवन का 
अभिप्राय हो तो धर्मार्थी नाम नहीं पाता। इस प्रकार चरणानुयोग के 
पक्षपाती को इस शास्त्र के अभ्यास में सन्मुख किया। 

प्रश्न 17 - अब, द्रव्यानुयोग का पक्षपाती कहता है कि इस 
शास्त्र में जीव के गुणस्थानादिरूप विशेष और कर्म के विशेष 
( भेद ) का वर्णन किया है, किन्तु उनको जानने से तो अनेक 
विकल्प-तरड् उत्पन्न होते हैं और कुछ सिद्धि नहीं है; इसलिए 
अपने शुद्धस्वरूप का अनुभव करना व स्व-पर का भेदविज्ञान 
करना, इतना ही कार्यकारी है, अथवा इनके उपदेशक जो 
अध्यात्मशास्त्र, उन्हीं का अभ्यास करना योग्य है। 

उत्तर - हे सूक्ष्माभास! तूने कहा, वह सत्य है, किन्तु अपनी 
अवस्था देखना | जो स्वरूपानुभव में व भेद्विज्ञान में उपयोग निरन्तर 
रहता है, तो अन्य विकल्प क्‍यों करने ? वहाँ ही स्वरूपानन्द सुधारस 
का स्वादी होकर सन्तुष्ट होना, किन्तु निचली अवस्था में वहाँ निरन्तर 
उपयोग रहता ही नहीं; उपयोग अनेक अवलम्बनों को चाहता है। 

अत: जिस काल वहाँ उपयोग न लगे, तब गुणस्थानादि विशेष 
जानने का अभ्यास करना। 

तूने कहा कि अध्यात्मशास्त्र का ही अभ्यास करना, सो योग्य 
है; किन्तु वहाँ भेदविज्ञान करने के लिए स्व-पर का सामान्यपने 
स्वरूपनिरूपण है, और विशेषज्ञान के बिना, सामान्य का जानना 
स्पष्ट नहीं होता; इसलिए जीव और कर्म का विशेष अच्छी तरह 

जानने से ही स्व-पर का जानना स्पष्ट होता है । उस विशेष जानने के 

लिए इस शास्त्र का अभ्यास करना। क्‍योंकि सामान्यशास्त्र से 

विशेषाशास्त्र बलवान है। वही कहा है - 'सामान्यशास्त्रतो Tt 
विशेषो बलवान भवेत्‌'। 

USA 18 - यहाँ कहते हैं कि अध्यात्मशास्त्रों में तो 
गुणस्थानादि विश्षेषों ( -भेदों ) से रहित, शुद्धस्वरूप का अनुभव 

करना उपादेय कहा है और यह गुणस्थानादि सहित जीव का 
वर्णन है; इसलिए अध्यात्मशास्त्र और इस शास्त्र में तो विरुद्धता 
भासित होती है, वह कैसे है ? 

उत्तर - नय दो प्रकार के हैं - 1. निश्चयनय, और 2. व्यवहारनय । 

निश्चयनय से जीव का स्वरूप, गुणस्थानादि विशेषरहित, अभेद- 
वस्तुमात्र ही है - और व्यवहारनय से गुणस्थानादि विशेषसहित 
अनेक प्रकार है। वहाँ जो जीव सर्वोत्कृष्ट, अभेद, एक स्वभाव का 
अनुभव करता है, उनको तो वहाँ शुद्ध उपदेशरूप जो शुद्ध-निश्चय, 
वही कार्यकारी है। और जो स्वानुभवदशा को प्राप्त नहीं हुए हैं, तथा 
स्वानुभवदशा से छूटकर, सविकल्पदशा को प्राप्त है, ऐसा अनुत्कृष्ट 
जो अशुद्धस्वभाव, उसमें स्थित जीव को व्यवहारनय (उस काल में 

जाना हुआ - जानने के अर्थ में) प्रयोजवान है | वही अध्यात्मशास्त्र 

श्री समयसार, गाथा, 12 में कहा है - 

Gat सुद्धादेसो णादव्वो परमभावदरसीहिं। 
व्यवहारदेसिदा पुण जे टु अपरमे टिठदा भावे॥ 

इस सूत्र के व्याख्यान के अर्थ को विचारकर देखना। सुनो! 
तुम्हारे परिणाम स्वरूपानुभवदशा में तो वर्तते नहीं, और विकल्प 
जानकर गुणस्थानादि भेदों का विचार नहीं करोगे तो तुम “इतो भ्रष्ट, 
ततो भ्रष्ट' होकर अशुभोपयोग में ही प्रवर्तन करोगे, वहाँ तुम्हारा बुरा 
ही होगा। और सुनो ! सामान्यपने से तो वेदान्त आदि शास्त्राभासों में 
भी जीव का स्वरूप शुद्ध कहते हैं, वहाँ विशेष को जाने बिना, 
यथार्थ-अयथार्थ का निश्चय कैसे हो ? 

इसलिए गुणस्थानादि विशेष जानने से शुद्ध-अशुद्ध एवं मिश्र 
अवस्था का ज्ञान होता है, तब निर्णय करके यथार्थ को अड्ीकार 
करो, और सुनो ! जीव का गुण, ज्ञान है, सो विशेष जानने से आत्मगुण 
प्रगट होता है, अपना श्रद्धान भी दृढ़ होता है | जैसे सम्यक्त्व है, वह 
केवलज्ञान प्राप्त होने पर परमावागाढ़ नाम को प्राप्त होता है; इसलिए 

विशेष को जानना | 

प्रश्न 19 - आपने कहा वह सत्य, किन्तु करणानुयोग द्वारा 
विशेष जानने से भी द्रव्यलिंड्री मुनि, अध्यात्म श्रद्धान बिना, 
संसारी ही रहते हैं, और अध्यात्म का अनुसरण करनेवाले 
तिर्यचादिक को अल्प श्रद्धान से भी सम्यक्त्व प्राप्त हो जाता है, 
तथा 'तुषमाष भिन्न ' इतना ही श्रद्धान करने से शिवभूति नामक 
मुनि मुक्त हुए; अतः हमारी बुद्धि से तो विशेष विकल्पों का 
साधन नहीं होता; प्रयोजनमात्र अध्यात्म का अभ्यास करेंगे। 

उत्तर - द्रव्यलिड़ी जिस प्रकार कारणानुयोग द्वारा विशेष को 
जानता है; उसी प्रकार अध्यात्मशास्त्रों का ज्ञान भी उसको होता है, 

किन्तु मिथ्यात्व के उदय से (मिथ्यात्ववश) अयथार्थ साधन करता 

है, तो शास्त्र क्या करे ? जैनशास्त्रों में तो परस्पर विरोध है नहीं। 
कैसे ? - वह कहते हैं -- 

करणानुयोग के शास्त्र में भी तथा अध्यात्मशास्त्रों में भी 
रागादिक भाव, आत्मा के कर्म-निमित्त से उत्पन्न कहे हैं, द्रव्यलिड्री 

उनका स्वयं कर्ता होकर प्रवर्तता है, और शरीर-आश्रित सर्व शुभाशुभ 
क्रिया, पुदूगलमय कही है, किन्तु द्रव्यलिड़ी उसे अपनी जानकर 
उसमें ग्रहण-त्याग की बुद्धि करता है। 'सर्व ही शुभाशुभभाव, 
आख्व-बन्ध के कारण' कहे हैं, किन्तु द्रव्यलिड्री, शुभक्रिया को 
संवर-निर्जरा और मोक्ष का कारण मानता है। शुद्धभाव को संवर 
-निर्जगा और मोक्ष का कारण कहा है, किन्तु द्रव्यलिड्री उसको 
पहचानता ही नहीं, और शुद्धात्मस्वरूप को मोक्ष कहा है, उसका 
द्रव्यलिड्री को यथार्थ ज्ञान ही नहीं है; इस प्रकार अन्यथा साधन करे 
तो उसमें शास्त्रों का क्या दोष है ? तूमने कहा कि तियचादिक को 
सामान्य श्रद्धान से कार्यसिद्धि हो जाती है, तो उनके भी अपने 
क्षयोपशम के अनुयसार विशेष का जानना होता ही है। अथवा पूर्व 
पर्यायों में (पूर्व भव में ) विशेष का अभ्यास किया था, उसी संस्कार 
के बल से (विशेष का जानना) होता है । जिस प्रकार किसी ने कहीं 
पर गढ़ा हुआ धन पाया, तो 'हम भी उसी प्रकार पावेंगे' - ऐसा 
मानकर सभी को व्यापारादिक का त्याग करना योग्य नहीं है; उसी 

प्रकार किसी को अल्प श्रद्धान द्वारा ही कार्यसिद्धि हुयी हो तो 'हम 
भी इस प्रकार ही कार्य की सिद्धि करेंगे! - ऐसा मानकर सब ही को 
विशेष अभ्यास का त्याग करना उचित नहीं; क्‍योंकि यह राजमार्ग 

नहीं है । राजमार्ग तो यही है - जिससे नाना प्रकार के विशेष ( भेद) 
जानकर, तत्त्वों का निर्णय होते ही कार्यसिद्धि होती है। तूने जो कहा 
कि मेरी बुद्धि से विकल्प साधन नहीं होता, तो जितना हो सके, 

उतना अभ्यास कर। तू पापकार्य में तो प्रवीण और इस अभ्यास में 

कहता है ' मेरी बुद्धि नहीं है' - यह तो पापी का लक्षण है । इस प्रकार 
द्रव्यानुयोग के पक्षपाती को इस शास्त्र के अभ्यास में सन्‍्मुख किया। 

अब अन्य विपरीत विचारवालों को समझूाते हैं | 

प्रझ़न 20 - शब्द शास्त्रादि का पक्षपाती कहता है कि - 

व्याकरण, न्याय, कोश, छन्‍्द, अलंकार, काव्यादिक ग्रन्थों का 
अभ्यास किया जाए, तो अनेक ग्रन्थों का स्वयंमेव ज्ञान होता 

है तथा पण्डितपना प्रगट होता है, और इस शास्त्र के अभ्यास 
से तो एक इसी का ज्ञान हो तथा पण्डितपना विशेष प्रगट नहीं 
होगा; अतः शब्द-शास्त्रादिक का अभ्यास करना। 

उत्तर - यदि तुम लोक में ही पण्डित कहलाना चाहते हो, तो 

तुम उसी का अभ्यास किया करो, और यदि अपना (हितरूप) कार्य 

करने की चाह है, तो ऐसे जैनग्रन्थों का ही अभ्यास करनेयोग्य है। 
जैनी तो जीवादिक तत्त्वों के निरूपण करनेवाले जो जैनग्रन्थ हैं, उन्हीं 

का अभ्यास होने पर पण्डित मानेंगे। 

वह कहता है कि - मैं जैनग्रन्थों के विशेषज्ञान होने के लिए ही 
व्याकरणादि का अभ्यास करता हूँ। उसको कहते हैं - ऐसे है तो 
भला ही है, किन्तु इतना है - जिस प्रकार चतुर किसान अपनी शक्ति 
अनुसार हलादिक द्वारा अल्प-बहुत खेत को सम्हालकर समयसर 
बीज बोवे तो उसे फल की प्राप्ति होती है; उसी प्रकार तुम भी यदि 
अपनी शक्ति अनुसार व्याकरणादि के अभ्यास से अल्प-बहुत बुद्धि 
को सम्हालकर, जितने काल मनुष्यपर्याय तथा इन्द्रियों को प्रबलता 
इत्यादिक प्रवर्तते हैं, उतने समय में तत्त्वज्ञान के कारण जो शास्त्र, 

उनका अभ्यास करोगे तो तुम्हें सम्यक्त्वादि की प्राप्ति होगी। 

जैसे, अनजान किसान, हलादिक से खेत को संवारता-संवारता 

ही समय को बितावेगा, तो उसको फल-प्राप्ति होनेवाली नहीं; वृथा 

ही खेदखिन्न होगा; उसी प्रकार तू भी यदि व्याकरणादिक द्वारा बुद्धि 

को संवारता-संवारता ही समय बितावेगा, तो सम्यक्त्वादि की प्राप्त 

होनेवानी नहीं, वथा ही खेदखिन्न होगा। 

इस काल में आयु, बुद्धि आदि अल्प हैं; इसलिए प्रयोजनमात्र 
अभ्यास करना; शास्त्रों का तो पार है नहीं । 

सुन ! कुछ जीव व्याकरणादिक के बिना भी तत्त्वोपदेशरूप भाषा 
शास्त्रों के द्वारा तथा उपदेश सुनकर, सीखने से भी तत्त्वज्ञानी होते देखे 

जाते हैं और कई जीव केवल व्याकरणादिक के ही अभ्यास में जन्म 
Tad हैं और तत्त्वज्ञानी नहीं होते हैं- ऐसा भी देखा जाता है। सुन ! 
व्याकरणादिक का अभ्यास करने से पुण्य नहीं होता, किन्तु धर्मार्थी 
होकर उनका अभ्यास करे, तो किंचित्‌ पुण्य होता है; तथा तत्त्वोपदेशक 

शास्त्रों के अभ्यास से सातिशय महत्‌ पुण्य उत्पन्न होता है; इसलिए 
भला तो यह है कि ऐसे तत्त्वोपदेशक शास्त्रों का अभ्यास करना | इस 
प्रकार शब्दशास्त्रादिक के पक्षपाती को इस शास्त्र के सनन्‍्मुख किया | 

प्रन्‍्न 21 - अब, अर्थ का पक्षपाती कहता है कि - इस 

शास्त्र का अभ्यास करने से क्‍या है, सर्व कार्य धन से बनते हैं। 
धन से ही प्रभावना आदि धर्म होता है, धनवान के निकट अनेक 

'पण्डित आकर रहते हैं, अन्य भी सर्व कार्यों की सिद्धि होती है; 
अतः धन पैदा करने का उद्यम करना। 

उत्तर - रे पापी! धन कुछ अपना उत्पन्न किया तो नहीं होता; 

भाग्य से होता है - इस ग्रन्थाभ्यास आदि धर्मसाधन से पुण्य की 
उत्पत्ति होती है, उसी का नाम भाग्य है। यदि धन होता है, तो 

शास्त्राभ्यास करने से कैसे नहीं होगा ? अगर नहीं होना है, तो 
शास्त्राभ्यास नहीं करने से कैसे होगा ? इसलिए धन का होना, न 

होना तो उदयाधीन है; शास्त्राभ्यास में क्यों शिथिल होता है ? और 

सुन! धन है, वह तो विनाशीक है, भय संयुक्त है, पाप से उत्पन्न 
होता है, नरकादिक का कारण है; और जो यह शास्त्राभ्यासरूप 
ज्ञानधन है, वह अविनाशी है, भयरहित है, धर्मरूप है, स्वर्ग-मोक्ष 
का कारण है; अतः महन्त पुरुष तो धनादिक को छोड़कर, शास्त्राभ्यास 

में ही लगते हैं और तू पापी, शास्त्राभ्यास को छुड़ाकर, धन पैदा 
करने की बड़ाई करता है, तो तू अनन्त संसारी है। 

तूने कहा कि प्रभावनादि, धर्म की धन से ही होते हैं | किन्तु बह 
प्रभावनादि धर्म तो किंचित्‌ सावद्यक्रिया संयुक्त है; इसलिए समस्त 

सावद्यरहित शास्त्राभ्यासरूप धर्म है, वह प्रधान है । यदि ऐसा न हो 
तो गृहस्थ अवस्था में प्रभावनादि धर्म साधन थे, उनको छोड़कर 
संयमी होकर शास्त्राभ्यास में किसलिए लगते हैं ? शास्त्राभ्यास 

करने से प्रभावनादिक भी विशेष होती है। 

तूने कहा कि - धनवान के निकट पण्डित भी आकर के रहते 
हैं | सो लोभी पण्डित हो और अविवेकी धनवान हो, वहाँ ऐसा होता 
है। शास्त्राभ्यासवालों की तो इन्द्रादिक भी सेवा करते हैं, यहाँ भी 
बड़े-बड़े महन्त पुरुष, दास होते देखे जाते हैं; इसलिए शास्त्राभ्यास- 
वालों से धनवानों को महन्त न जान। 

तूने कहा कि धन से सर्व-कार्यसिद्धि होती है, (किन्तु ऐसा नहीं 
है।) उस धन से तो इस लोकसम्बन्धी कुछ विषयादिक कार्य इस 
प्रकार के सिद्ध होते हैं, जिससे बहुत काल तक नरकादिक दुःख 

सहन करने पड़ते हैं और शास्त्राभ्यास से ऐसे कार्य सिद्ध होते हैं कि 
जिससे इसलोक-परलोक में अनेक सुखों की परम्परा प्राप्त होती हैं; 

इसलिए धन पैदा करने के विकल्प को छोड़कर शास्त्राभ्यास करना; 
और यदि ऐसा सर्वथा न बने तो संतोषपूर्वक धन पैदा करने का 
साधन करके शास्त्राभ्यास में तत्पर रहना । इस प्रकार धन पैदा करने 
के पक्षपाती को शास्त्राभ्यास सन्मुख किया। 

USA 22 - अब, काम-भोगादिक का पक्षपाती कहता है 

कि शास्त्राभ्यास करने में सुख नहीं है, बड़प्पन नहीं है; इसलिए 
जिनके द्वारा यहाँ ही सुख हो -ऐसे जो स्त्रीसेवन, खाना-पहिनना 
इत्यादिक विषय-सुख, उनका सेवन किया जाए अथवा जिसके 
द्वारा यहाँ ही बड़प्पन हो - ऐसे विवाहादिक कार्य किए जाएँ। 

उत्तर - विषयजनित जो सुख है, वह दुःख ही है क्योंकि विषय 
- सुख तो पर-निमित्त से होता है। पूर्व-पश्चात्‌ और तत्काल ही 
आकुलतासहित है और जिसके नाश होने के अनेक कारण मिलते 
ही हैं; आगामी नरकादि दुर्गति को प्राप्त करानेवाला है - ऐसा होने 
पर भी, वह तेरी चाह अनुसार मिलता ही नहीं; पूर्व पुण्य से होता है; 
इसलिए विषम है। 

जैसे, खाज से पीड़ित पुरुष अपने अड़ को कठोर वस्तु से 
खुजाते हैं; वैसे ही इन्द्रियों से पीड़ित जीव उनको पीड़ा सही न जाये, 

तब किंचितमात्र जिनमें पीड़ा का प्रतिकार-सा भासे -ऐसे जो 

विषयसुख मैं झंझापात करते हैं | वह परमार्थरूप सुख है ही नहीं । 

शास्त्राभ्यास करने से जो सम्यग्ज्ञान उत्पन्न हुआ, उससे उत्पन्न 
आनन्द, वह सच्चा सुख है । वह सुख स्वाधीन है, आकुलतारहित है, 
किसी के द्वारा नष्ट नहीं होता; मोक्ष का कारण है, विषम नहीं है। 

जिस प्रकार खाज की पीड़ा नहीं होती तो सहज ही सुखी होता, 

उसी प्रकार वहाँ इन्द्रियों पीड़ने के लिए समर्थ नहीं होती, तब सहज 
ही सुख को प्राप्त होता है; इसलिए विषय सुख को छोड़कर शास्त्राभ्यास 
करना। यदि सर्वथा न छूटे तो जितना हो सके, उतना छोड़कर 

शास्त्राभ्यास में तत्पर रहना। 

तूने विवाहादिक कार्य में होना कही, वह बढ़ाई कितने दिन 

रहेगी | बड़ाई जिसके लिए महापापारम्भ से नरकादि में बहुत काल 

दुःख भोगना होगा; अथवा तुझसे भी, उन कार्यों में धन लगानेवाले 
बहुत हैं, अत: विशेष बड़ाई भी होनेवाली नहीं है; और शास्त्राभ्यास 
से तो ऐसी बड़ाई होती है कि जिनकी सर्व जन महिमा करते हैं; 
इन्द्रादिक भी प्रशंसा करते हैं, और परम्परा भी स्वर्ग-मुक्ति का कारण 

है। इसलिए विवाहादिक कार्यों का विकल्प छोड़कर, शास्त्राभ्यास 

का उद्यम रखना। सर्वथा न छूटे तो बहुत विकल्प न करना। इस 
प्रकार काम-भोगादिक के पक्षपाती को शास्त्राभ्यास में सन्‍्मुख किया | 

इस प्रकार अन्य भी जो विपरीत विचार से इस ग्रन्थ के अभ्यास 

में अरुचि प्रगट करते हैं, उनको यथार्थ विचार से इस शास्त्र अभ्यास 

में सन्‍्मुख होना योग्य है। 

प्रश्न 23 - यहाँ अन्यमती कहते हैं कि तुमने अपने ही 
शास्त्र के अभ्यास करने को दूढ़ किया, हमारे मत में नाना युक्ति 
आदि सहित शास्त्र हैं, उनका भी अभ्यास क्‍यों न कराया जाए ? 

उत्तर - तुम्हारे मत के शास्त्रों में आत्महित का उपदेश नहीं है। 
कहीं श्रृंगार का, कहीं युद्ध का, कहीं कामसेवन आदि का, कहीं 
हिंसादिक का कथन है; और यह तो बिना ही उपदेश सहज ही हो 
रहा है; अत: इनको तजने से हित होता है । अन्यमत तो उलटा उनका 

पोषण करता है; इसलिए उससे हित कैसे होगा ? 

प्रश्न 24 - वहाँ वह कहते हैं कि ईश्वर ने ऐसी लीला की 
है, उसको गाते हैं, तो उससे भला होता है। 

उत्तर - वहाँ कहते हैं कि यदि ईश्वर को सहजसुख न होगा, 
तब संसारीवत्‌ लीला से सुखी हुआ। यदि वह सहजसुखी होता तो 
किसलिए विषयादि सेवन या युद्धादि करता ? क्योंकि मन्दबुद्धि भी 
बिना प्रयोजन किंचितमात्र भी कार्य नहीं करते; इसलिए जाना जाता 

है कि वह ईश्वर हम जैसा ही है। उसका यश गाने से क्या सिद्धि होगी ? 

प्र्न 25 - वह फिर कहता है कि हमारे शास्त्रों में त्याग, 
वैराग्य, अहिंसादिक का भी तो उपदेश है। 

उत्तर - वह उपदेश पूर्वापर विरोधसहित है; कहीं विषय पोषते 

हैं, कहीं निषेध करते हैं; वैराग्य दिखाकर, पश्चात्‌ हिंसादिक का 
करना पुष्ट किया है, वहाँ वातुलबचनवत्‌ प्रमाण कैसे हो ? 

प्रझ़्न 26 - वह कहते हैं कि वेदान्त आदि शास्त्रों में तो तत्त्व 
का निरूपण है। 

उत्तर - उनको कहते हैं - नहीं; वह निरूपण प्रमाण से बाधित 

है, अयथार्थ है, उसका निराकरण जैन के न्यायशास्त्रों में किया है, सो 
जानना। इसलिए अन्यमत के शास्त्रों का अभ्यास न करना। 

उनको कहते हैं....... 

हे भव्य जीवों ! शास्त्राभ्यास के अनेक अड्ड हैं| शब्द या अर्थ 
का वाँचन या सीखना, सिखाना, उपदेश देना, विचारना, सुनना, प्रश्न 

करना, समाधान जानना, बारम्बार चर्चा करना इत्यादि अनेक अड़ 

हैं - वहाँ जैसे बने तैसे अभ्यास करना। यदि सर्व शास्त्र का अभ्यास 
न बने तो इस शास्त्र में सुगम या दुर्गण अनेक अर्थों का निरूपण है, 
वहाँ जिसका बने, उसका अभ्यास करना | परन्तु अभ्यास में आलसी 

न होना। 

देखो! शास्त्राभ्यास की महिमा, जिसके होने पर परम्परा 
आत्मानुभवदशा को प्राप्त होता है, मोक्षमार्गरूप फल को प्राप्त होता 
है - यह तो दूर ही रहो; तत्काल ही इतने गुण प्रगट होते हैं, 

1- क्रोधादि कषायों की तो मन्दता होती है; 

2- पज्चेन्द्रियों के विषयों में प्रवृत्ति रुकती है; 

3- अति चंचल मन भी एकाग्र होता है; 

4- हिंसादि पाँच पाप नहीं होते; 

5- स्तोक (अल्प)ज्ञान होने पर भी, त्रिलोक के तीन काल 

सम्बन्धी चराचर पदार्थों का जानना होता है; 

6- हेय-उपादेय की पहिचान होती है; 

7- आत्मज्ञान सन्मुख होता है। (ज्ञान, आत्मसन्मुख होता है।) 

8- अधिक-अधिक ज्ञान होने पर आनन्द उत्पन्न होता है, 

9- लोक में महिमा यश विशेष होता है; 

10- अतिशय पुण्य का बन्ध होता है; 

इत्यादिक गुण, शास्त्राभ्यास करने से तत्काल ही उत्पन्न होते 

हैं; इसलिए शास्त्राभ्यास अवश्य करना। 

प्रश्न 26 - हे भव्य! शास्त्राभ्यास करने के समय की प्राप्ति 
महादुर्लभ है। कैसे ? 

उत्तर - एकेन्द्रियादि असंज्ञीपर्यत जीवों को तो मन नहीं, और 
नारकी, वेदना से पीड़ित; तिर्यंच, विवेकरहित; देव, विषयासक्त; 

इसलिए मनुष्यों को अनेक सामग्री मिलने पर शास्त्राभ्यास होता है। 
सो मनुष्यपर्याय की प्राप्ति ही द्रव्य-क्षेत्र-काल-भाव से महादुर्लभ है । 

वहाँ द्रव्य अपेक्षा से तो लोक में मनुष्यजीव बहुत अल्प हैं, 
तुच्छ संख्यातमात्र ही हैं; और अन्य जीवों में निगोदिया अनन्त हैं, 
दूसरे जीव असंख्यात हैं । 

क्षेत्र अपेक्षा से मनुष्यों का क्षेत्र बहुत स्तोक ( थोड़ा ही) अढ़ाई 

द्वीपमात्र ही है और अन्य जीवों में एकेन्द्रियों का क्षेत्र सर्व लोक है, 
दूसरों का कितनेक राजू प्रमाण है। 

काल अपेक्षा से मनुष्यपर्याय में उत्कृष्ट रहने का काल स्तोक है, 

कर्मभूमि - अपेक्षा पृथक्त्व कोटिपूर्व मात्र है और अन्य पर्यायों में 

उत्कृष्ट रहने का काल एकेन्द्रिय में तो जसंख्यात पुद्गलपरावर्तनमात्र 

और अन्यों में संख्यात पल्यमात्र है। 

भाव-अपेक्षा तीव्र शुभाशुभपने से रहित, ऐसे मनुष्यपर्याय के 

कारणरूप परिणाम होने अति दुल॑भे हैं; अन्य पर्याय के कारण 

अशुभरूप वा शुभरूप परिणाम होने सुलभ हैं । 

इस प्रकार शास्त्राभ्यास का कारण जो पर्याय कर्मभूमि या 

मनुष्यपर्याय, उसका दुर्लभपना जानना वहाँ उत्तम निवास, उच्चकुल, 

पूर्ण आयु इन्द्रियों की सामर्थ्य, नीरोगपना, सुसंगति, धर्मरूप अभिप्राय, 

बुद्धि की प्रबलता इत्यादि की प्राप्ति होना उत्तरोत्तर महादुर्लभ है 

- यह प्रत्यक्ष दीख रहा है; और उतनी सामग्री मिले बिना ग्रन्थाभ्यास 

बनता नहीं, सो तुमने भाग्य से अवसर पाया है; इसलिए तुमको हठ 

से भी तुम्हारे हित के लिए प्रेरणा करते हैं। जैसे हो सके, वैसे इस 

शास्त्र का अभ्यास करो; अन्य जीवों को जैसे बने, वैसे शास्त्राभ्यास 

कराओ। जो जीव, शास्त्राभ्यास करते हैं, उनकी अनुमोदना करो। 

पुस्तक लिखवाना, व पढ़ने-पढ़ानेवालों की स्थिरता करनी इत्यादि 

शास्त्राभ्यास के बाह्य कारण, उनका साधन करना, क्योंकि उनके 

द्वारा भी परम्परा कार्यसिद्धि होती है तथा महत्‌ पुण्य उत्पन्न होता है। 
इस प्रकार इस शास्त्र के अभ्यासादि में जीवों को रुचिवान किया। 

  

    

  

  

  

  

  

  

   



परिशिष्ट-1 

पूज्य गुरुदेवश्री कानजीस्वामी का महत्वपूर्ण प्रवचन 

अज्ञानी के अभिप्राय में व्यवहार का सूक्ष्म 

पक्ष और उसके अभाव का उपाय 

इस जगत में अनन्त प्राणियों को, अनादिकाल से अपने 

निश्चयस्वभाव की महिमा का ज्ञान न होने से राग और विकल्प का 
सूक्ष्म पक्ष रह जाता है | यहाँ व्यवहार के उस सूक्ष्म पक्ष का स्वरूप 
बताया जा रहा है, जिसको छोड़कर परमार्थ के आश्रय से धर्म की 

साधना हो सकती है। 

जीव को परवस्तु, विकल्प तथा आत्मा का स्वभाव भी श्रवण 

में आता है, उसके ख्याल में यह आता है कि आत्मवस्तु, राग अथवा 
परवस्तु जैसी नहीं है, यह ख्याल में आने पर भी यदि राग में आत्मा 

का वीर्य / बल रुक जाए तो व्यवहार का पक्ष रह जाता है। यदि 
आत्मा के वीर्य को पर की ओर के झुकाव से पृथक्‌ करके, स्वभाव 
के ज्ञान से वीर्य को शुभभाव में भी न लगाकर, शुभ से भी भिन्न 
आत्मस्वभाव की ओर प्रवृत्त करे तो समझना चाहिए कि जीव ने 

निश्चय के आश्रय से व्यवहार का निषेध किया है और उसे ही 
धर्मसाधना अर्थात्‌ सम्यक्त्वादि हैं। 

आत्मा, वर्तमान में ही ज्ञानादि अनन्त स्वभाव / गुण का पिण्ड 

है, उसकी अवस्था में जो वर्तमान अशुभ अवस्था होती है, उसे 

छोड़ने को जीव का मन होता है क्योंकि अशुभ से शुभ में वीर्य को 
युक्त करना, वह स्थूल कार्य है | नग्न दिगम्बर जैन साधु होकर TST 
महाव्रत का शुभराग तथा देव-गुरु-शास्त्र की परलक्ष्यी श्रद्धा करके, 
उनकी कही हुई बात स्थूलरूप से ध्यान में लाने पर भी, जीव के 

सूक्ष्मरूप में व्यवहार की पकड़ रह गयी है, इसलिए उसे सम्यक्त्व 
नहीं हुआ है। 

ज्ञान में शुभ और अशुभ दोनों को ही लक्ष्य में लेकर, जीव 
अपने भाव को अशुभ में से शुभ में बदल देता है, परन्तु यदि शुभराग 
से भी पार निज स्वभाव की ओर ढले तो व्यवहार का पक्ष छूट जाए 
A GK हो जाए। (परन्तु यह कार्य नहीं करता।) 

“राग मेरा स्वरूप नहीं है' - यह विकल्प भी राग है। मैं जीव 

हूँ, विकार मेरा स्वरूप नहीं है; इस प्रकार नव तत्त्वादिक के विकल्प 

में वीर्य का बल रुका रहे परन्तु स्वभाव में झुकने के लिए वीर्य की 
उन्मुखता काम न करे तो कहना होगा कि वह व्यवहार की रुचि में 
अटक रहा है; उसका झुकाव निश्चयस्वभाव की ओर नहीं है। जिस 
वीर्य का झुकाव निश्चयस्वभाव की ओर ढलता है, उस वीर्य में 
व्यवहार का पक्ष अवश्य छूट जाता है; इसलिए अनन्त तीर्थडडूरों ने 
निश्चय के द्वारा व्यवहार का निषेध किया है। 

स्वभावदृष्टि के बिना मिथ्यादृष्टि जीव यदि बहुत करे तो 

अशुभभाव को छोड़कर शुभभाव तक आता है और शुभभाव में ही 
उसके ज्ञान का लक्ष्य स्थिर हुआ है; वहाँ से हटकर त्रिकाली स्वभाव 
पर ज्ञान का लक्ष्य स्थिर नहीं करता; इस प्रकार जब तक स्वभाव की 
ओर वीर्य का बल न हो, तब तक निश्चय का आश्रय नहीं होता और 
निश्चय के आश्रय के बिना व्यवहार का पक्ष नहीं छूटता। 

व्यवहार का आश्रय तो, जिसकी कभी मुक्ति होनेवाली नहीं है 

- ऐसा अभव्य जीव भी करता है। तात्पर्य यह है कि निश्चय के 
आश्रय से ही मुक्ति होती है; अतः निश्चयनय से व्यवहारनय निषेध 
करने योग्य ही है। 

सच्चे देव-गुरु-शास्त्र क्या कहते हैं ? इसका विचार ज्ञान में 
आता है, तथा पञ्च महाब्रतादिक के विकल्परूप जो व्यवहार है, 
उसे भी ज्ञान जानता है, किन्तु जब तक उस रागरूप व्यवहार से 

निश्चयस्वभाव की अधिकता (पृथकृत्व) दृष्टि में नहीं आती, तब 
तक निश्चयस्वभाव में वीर्य का बल स्थिर नहीं होता और 
निश्चयस्वभाव के आश्रय बिना निश्चयसम्यक्त्व नहीं होता। 
निश्चयसम्यक्त्व के बिना व्यवहार का निषेध नहीं होता । इस प्रकार 
जीव को व्यवहार का सूक्ष्म पक्ष रह जाता है। 

“राग प्रत्येक अवस्था में बदलता जाता है और उस विकार के 
पीछे निर्विकार स्वभाव को धारण करनेवाला द्रव्य ध्रुव है,' इस 
प्रकार विकल्प के द्वारा जीव ध्यान में लेता है, किन्तु जब तक 

त्रैकालिक स्वभाव में वीर्य को लगाकर, अरागी निश्चयस्वभाव का 

बल नहीं आता, तब तक व्यवहार का निषेध नहीं होता और व्यवहार 
के निषेध के बिना सम्यग्दर्शन नहीं होता। 

अज्ञानी को व्यवहार के पक्ष का सूक्ष्म अभिप्राय रह जाता है, 
वह केवलीगम्य है; वह छद्मस्थ को दृष्टिगोचर नहीं होता। वह 
अभिप्राय कैसे रह जाता है ? - इस सम्बन्ध में यहाँ कथन चल रहा है। 

आत्मा ज्ञानस्वभावी, एक, शान्तस्वरूपी है - ऐसा विकल्प में 
लेकर भी, जब तक स्वभाव सन्मुख होकर अनुभव न करे, तब तक 
Wea Fel Sa | aes में यह बात जम जाए कि बहिर्मुख 
भाव, मैं नहीं हूँ, तो उसका वीर्य विकार से अलग होकर निश्चय 
-स्वभाव में ढल जाता है और निश्चयस्वभाव में वीर्य ढलते 
ही व्यवहार का निषेध हो जाता है अर्थात्‌ सम्यग्दर्शनादि हो जाते हैं । 

अभव्य जीवों को तथा मिथ्यादृष्टि भव्य जीवों को स्वभाव का 
ख्याल आने पर भी स्वभाव की महिमा नहीं आती | ख्याल में आता 

है, इसका अर्थ यहाँ पर सम्यग्ज्ञान में आने की बात नहीं है किन्तु 
ज्ञानावरण के क्षयोपशम की प्रगटता में इस बात का ध्यान आता है। 
ग्यारह अड़ के ज्ञान में सब बात आ जाती है कि आत्मा का स्वभाव 
त्रिकाल है, राग क्षणिक है किन्तु अज्ञानी की रुचि का बल शुभ की 
ओर से नहीं हटता। बहुत गम्भीर स्वभाव की माहात्म्यदशा में बल 
को लगाना चाहिए, वह यह नहीं करता; इसलिए उसे व्यवहार का 
पक्ष रह जाता है। 

यहाँ पर अभव्य की बात तो मात्र दृष्टान्त के रूप में कही है 
किन्तु सभी मिथ्यादृष्टि जीव कहीं न कहीं व्यवहार के पक्ष में अटक 
रहे हैं; इसीलिए उन्हें निश्चयसम्यग्दर्शन नहीं होता। सच्चे देव- 
शास्त्र-गुरु को मानकर, वे क्‍या कहते हैं - यह ध्यान में भी लिया, 
बाह्य में साधु भी हुआ, किन्तु रुचि को विकार से हटाकर त्रिकाली 
-स्वभाव की ओर नहीं लगाता। वर्तमान पर्याय को विकार से 

हटाकर त्रैकालिक स्वभाव की ओर लगाये बिना सम्यग्दर्शन नहीं 
होता; इसलिए सर्वज्ञ भगवान ने सदा निश्चय के आश्रय से व्यवहार 
का निषेध किया है। 

जीव को शुभरागरूप व्यवहार का पक्ष है, उसकी जगह यदि 
त्रैकालिक स्वभाव की ओर वीर्य का बल लगाया जाए अर्थात्‌ 
निश्चय का आश्रय करे तो सम्यक्त्वादि धर्म होता है। 

शुभराग की प्रवृत्ति पर सम्यग्दर्शन अवलम्बित नहीं है किन्तु वह 
निश्चयस्वभाव के अश्रित है । यदि जीव, अपने स्वभाव की ओर रुचि 
नहीं लगाता तो उसके व्यवहार का पक्ष नहीं छूटता और सम्यग्दर्शन 
नहीं होता क्योंकि सम्यग्दर्शन अन्तरड़ स्वभाव की वस्तु है। 

त्रैकालिक और वर्तमान इन दोनों पहलुओं के ध्यान में आने पर 

भी जीव ज्रैकालिक स्वभाव की रुचि की ओर नहीं झुकता, किन्तु 
वर्तमान पर्याय की रुचि की ओर उन्मुख होता है। “यह स्वभाव है, 
यह स्वभाव है' इस प्रकार यदि रुचि स्वभाव की ओर झुके तो 
क्षणिक पर्याय की दृष्टि का अभाव हो जाए, किन्तु त्रिकाली स्वभाव 
की रुचि में लेने के बदले वर्तमान शुभराग को ही देखता है; इसलिए 
त्रिकाली ज्ञायकस्वभाव में वीर्य का झुकाव नहीं होता अर्थात्‌ 
निश्चय का आश्रय नहीं होता और व्यवहार पक्ष नहीं छूटता -- यही 
मिथ्यात्व है। 

आत्मा के वर्तमान वीर्य को वर्तमान के ही लक्ष्य पर ( अवस्था 
-दृष्टि में ) स्थिर करे और त्रैकालिक अन्तरड़ स्वभाव की ओर वीर्य 
को प्रेरित नहीं करे तो विकल्प का अभाव नहीं होता और सम्यग्दर्शन 
नहीं होता। 

प्रत्येक जीव के वर्तमान अवस्था में वीर्य का कार्य तो होता ही 
रहता है, किन्तु उस वीर्य को कहाँ स्थापित करना चाहिए -- यह 
भान नहीं होने से जीव के व्यवहार का पक्ष नहीं छूटता। ' मैं एक 
ज्ञायकभाव हूँ, मैं वर्तमान राग जितना ही नहीं हूँ, किन्तु राग से 
अधिक त्रिकाल शक्ति का पिण्ड हूँ इस प्रकार अपने निश्चयस्वभाव 
की रुचि के बल में वीर्य को स्थापित करना चाहिए - एकाग्र करना 
चाहिए। यदि निश्चयस्वभाव की ओर के बल में और रुचि में वीर्य 
को न जोड़े तो वह वीर्य व्यवहार के पक्ष में जुड़ जाता है और उसके 
व्यवहार का सूक्ष्म पक्ष रहता है। 

जब व्यवहार के पक्ष से हटकर वीर्य को ज्ञायकस्वभाव में 

स्थापित किया जाता है, तब भी व्यवहार का ज्ञान तो (गौणरूप में ) 

रहता ही है, कहीं ज्ञान छूट नहीं जाता, क्योंकि वह तो सम्यग्ज्ञान का 
अंश है। व्यवहार का ज्ञान छूटकर निश्चय की दृष्टि नहीं होती। 
सम्यग्दर्शन होने पर व्यवहार का ज्ञान तो रहता है, किन्तु उसका 

आश्रय छूटकर स्वभाव की ओर झुकाव हो जाता है। इस प्रकार 
निश्चय के आश्रय के समय व्यवहार का पक्ष छूट जाने पर भी ज्ञान 
तो दोनों का ही रहता है, किन्तु जब ज्ञान सर्वथा व्यवहार की ओर 
ढलता है, तब निश्चयनय का आश्रय किज्चितमात्र भी न होने से 
वह व्यवहार का पक्षवाला ज्ञान मिथ्यारूप एकान्त है। 

सम्यग्दर्शन होने के बाद निश्चय का आश्रय होने पर भी, जब 
तक अपूर्ण भूमिका है, तब तक व्यवहार रहता है, किन्तु 
निश्चयनयाश्रित जीव को उस ओर आसक्ति नहीं होती, उसके वीर्य 

का बल व्यवहार की ओर नहीं ढलता। 

सच्चे देव-शास्त्र-गुरु की पहिचान, नव तत्त्व का ज्ञान, ब्रह्मचर्य 
का पालन तथा जिन-पूजा, ब्रत, तप और भक्ति इत्यादि करने पर भी 
जीव के मिथ्यात्व क्यों रह जाता है? क्‍योंकि “यह वर्तमान शुभ 
परिणाम ही मैं हूँ और इसी से मुझे लाभ है ', इस प्रकार वर्तमान राग 
पर ही लक्ष्य को स्थिर करके उसमें अटक रहा है और त्रैकालिक 
एकरूप निरपेक्ष स्वभाव की ओर नहीं ढलता; इसीलिए मिथ्यात्व 
रह जाता है। 

यदि जीव वर्तमान राग का लक्ष्य छोड़कर, त्रैकालिक शुद्ध 
स्वभाव को लक्ष्य में ले तो सम्यग्दृष्टि होता है, क्योंकि सम्यग्दर्शन 
का आधार (आश्रयभूतवस्तु) त्रैकालिक स्वभाव है, वर्तमान पर्याय 
के आश्रय से सम्यग्दर्शन प्रगट नहीं होता। 

निश्चय-अखण्ड अभेद स्वभाव की ओर जाते हुए बीच में जो 
विकल्पादिरूप व्यवहार आता है, उसके लिये खेद (अर्थात्‌ हेयबुद्धि ) 
होना चाहिए -- ऐसा न करके जो उसके प्रति उत्साहित होता है, 

उसे स्वभाव के प्रति आदर नहीं रहता अर्थात्‌ वह मिथ्यात्वी ही 
रहता है। निश्चयस्वभाव की ओर के वीर्य का उल्लास होने के 

  बदले व्यवहार में जिसका वीर्य उललसित होता है, उसका भाव 
परावलम्बी रहता है; इसलिए उसके व्यवहार का पक्ष दूर नहीं होता। 
व्यवहार की रुचिवाला वह जीव, भगवान की दिव्यध्वनि का उपदेश 

सुनकर भी व्यवहार की रुचि को ही पुष्ट करता है। निश्चय के 
आश्रय का उल्लास न होने से व्यवहार की रुचि करता है कि 
“व्यवहार तो बीच में आयेगा ही ।' इस प्रकार मिथ्यदृष्टि के व्यवहार 
की गहरी, सूक्ष्म मिठास विद्यमान रहती है; इसलिए वह अपने 
स्वभाव में उललसित होकर सम्यग्दृष्टि नहीं हो सकता। 

प्रश्न -- व्यवहार का निषेध करने से एकान्त निश्चय नहीं हो 
जाएगा क्‍या ? 

उत्तर -- नहीं, इसी में सच्चा अनेकान्त है। निश्चयस्वभाव 

और राग - दोनों को जानकर, जब वीर्य के बल को निश्चयस्वभाव में 
लाता है, तब ज्ञान में गौणरूप से यह ध्यान तो होता ही है कि अवस्था 
में विकार भी है । स्वभाव की ओर ढलनेवाला जीव, पर्याय की अपेक्षा 

से अपने को केवलज्ञानी नहीं मानता | इस प्रकार उसने ज्ञान में निश्चय 
और व्यवहार दोनों को जानकर, निश्चय का आश्रय और व्यवहार 
का निषेध किया है और यही अनेकान्त है। दोनों पक्षों को जानकर 
एक में आरूढ़ और दूसरे में अनारूढ़ हुआ अर्थात्‌ निश्चय को ग्रहण 
किया और व्यवहार को छोड़ा, बस यही अनेकान्त है, किन्तु निश्चय 

और व्यवहार दोनों को आश्रय करने योग्य मानना तो एकान्त है। 

दो नय परस्पर विरोधरूप हैं, इसलिए दोनों का आश्रय नहीं हो 
सकता | जब जीव निश्चय का आश्रय करता है, तब उसके व्यवहार 
का आश्रय छूट जाता है और जब व्यवहार के आश्रय में अटक जाता 

है, तब उसके निश्चय का आश्रय नहीं होता -- ऐसा होने पर भी जो 

दोनों नयों को आश्रय करने योग्य मानते हैं, वे दोनों नयों को एकमेक 

मानने के कारण एकान्तवादी हैं | 

राग तो सम्यग्दर्शन में सहायता नहीं करता, किन्तु “राग मुझे 
सहायता नहीं करता' ऐसा विकल्प भी सहायता नहीं करता। जब 

जीव, राग से मुक्त होकर स्वभाव की ओर ढलता है, तब मुख्य 
स्वभाव की (निश्चय की) दृष्टि होती है और अवस्था गौण होती 
है। इस प्रकार निश्चय को मुख्य और व्यवहार को गौण करने से ही 
अनेकान्त का फल आता है। 

जिसे व्यवहार का पक्ष है, वह जीव एकान्त व्यवहार की ओर 
ढल जाता है; इसलिए वह निश्चयस्वभाव का तिरस्कार करता है। 
मात्र वर्तमान की अर्थात्‌ पर्याय की ओर की उन्मुखता में इतना 
अधिक बल नहीं है कि वह विकल्प को तोड़कर स्वभाव का दर्शन 
करा दे। यदि दृष्टि में निश्वयस्वभाव पर वजन नहीं दे तो व्यवहार 
को गौण करके स्वभाव की ओर नहीं झुक सकता और सम्यग्दर्शन 
नहीं हो सकता। यदि जीव, वर्तमान में होनेवाले विकारभाव की 

दृष्टि छोड़कर स्वभाव की ओर बल को लगाये तो अवस्था में 
स्वभावरूप कार्य होता है। जब ज्ञान और वीर्य, स्वभाव की ओर 

ढलते हैं, तब उसमें निश्चय की मुख्यता हुई और रागादि विकल्प 

को जानकर भी उसे मुख्य नहीं किया; यही व्यवहारनय का निषेध 

है। वहाँ भी व्यवहार का ज्ञान है किन्तु आदर नहीं है। 

ज्ञान और वीर्य के बल से स्वभाव की जो मुख्यता होती है, उस 
मुख्यता का बल वीतरागता और केवलज्ञान होने तक बना रहता है; 

बीच में भले ही व्यवहार आये, किन्तु कभी भी उसकी मुख्यता नहीं 
होती | छठवें गुणस्थान तक राग रहेगा, तथापि दृष्टि में कभी भी राग 
की मुख्यता नहीं होगी | त्रैकालिक स्वभाव ही मुख्य है अर्थात्‌ दृष्टि 
के बल से वह निश्चयस्वभाव की ओर ढलते-ढलते और रागरूप 

व्यवहार को तोड़ते-तोड़ते सम्पूर्ण बीतरागता और केवलज्ञान हो 

  जाएगा। केवलज्ञान होने के बाद सम्पूर्ण नयपक्ष का ज्ञाता होने से 

और राग न होने से वहाँ न कोई मुख्य रहता है और न गौण; और न 
कोई विकल्प ही रहता है। वहाँ तो साध्य की सिद्धि हो चुकी है। 

नव तत्त्वों की व्यवहारश्रद्धा और ग्यारह अड़ का ज्ञान होने पर 
भी जीव को सम्यग्दर्शन क्‍यों नहीं हुआ ? त्रैकालिक और वर्तमान 
इन दोनों को लक्ष्य में तो लिया किन्तु त्रैकालिक स्वभाव की ओर 
झुका नहीं; अत: सम्यक्त्व नहीं हुआ | त्रैकालिक स्वभाव की ओर 
उन्मुख होनेवाला प्रथम दोनों का विचार करके स्वभावसन्मुख होता 

है। जो स्वभाव की दृढ़ता प्राप्त कर लेता है, वह व्यवहार को फीका 
कर देता है। यद्यपि अभी व्यवहार का सर्वथा अभाव नहीं हुआ, 
किन्तु जैसे-जैसे स्वभाव की ओर ढलता जाता है, वैसे-वैसे व्यवहार 
का अभाव होता जाता है। 

वस्तु को मात्र धारणा में लेने से ही सम्यग्दर्शन नहीं हो जाता, 
किन्तु ज्ञान को स्वभाव की ओर ले जाने की आवश्यकता है। यहाँ 

ज्ञान और श्रद्धा दोनों के बल को स्वभावसन्मुख करने की बात है। 
शुभराग से मेरा स्वभाव भिन्न है, इस प्रकार का जो ज्ञान है, उस ओर 
वीर्य को ढालते ही तत्काल सम्यग्दर्शन हो जाता है। यदि स्वभाव 
की रुचि करे तो वीर्य भी स्वभाव की ओर ढले, किन्तु जिसके राग 
की पुष्टि और रुचिभाव है, उसका व्यवहार की ओर का झुकाव दूर 
नहीं होता। जहाँ तक मान्यता और रुचि के वीर्य में निरपेक्षस्वभाव 

नहीं रुचता और राग रुचता है, वहाँ तक मिथ्यात्व है। 

जीव अशुभभाव को दूर करके शुभभाव तो करता है; परन्तु वह 
शुभभाव में धर्म मानता है, यह स्थूल मिथ्यात्व है । जीव अशुभभाव 
को दूर करके शुभभाव करता है और शास्त्रादि के ज्ञान से यह भी 
समझता है कि शुभराग से धर्म नहीं होता, तथापि चैतन्यस्वभाव की 

  ओर का वीर्य न होने से उसके मिथ्यात्व रह जाता है। चैतन्यस्वभाव 
की ओर के बल से वर्तमान की ओर से हटना ही दर्शनविशुद्धि है | 
यहाँ ज्ञान का परलक्ष्यी क्षयोपशम अथवा कषाय की मन्दता पर 
वजन नहीं है किन्तु दर्शनविशुद्धि पर ही सम्पूर्ण वजन है। 

जिस प्रकार किसी से सलाह पूछी और उसके कथन को ध्यान 
में भी रखा, परन्तु उसके अनुसार परिणमन नहीं किया; इसी प्रकार 
शास्त्र के कथन से यह तो जान लिया कि निश्चय के आश्रय से मुक्ति 
और व्यवहार के आश्रय से बन्ध होता है, इस प्रकार उस सलाह को 
ध्यान में लेकर भी उसरूप परिणमन नहीं किया; शास्त्रकथित दोनों 
पहलुओं को ध्यान में तो लिया परन्तु रुचि तो राग में ही रखी, तब 
सम्यग्दर्शन कहाँ से होगा ? उसे दिव्यध्वनि का कथन तो ध्यान में आ 
जाता है कि ' भगवान ऐसा कहते हैं ' किन्तु उस ओर वह रुचि नहीं 
करता। क्षयोपशमभाव से मात्र धारणा करता है, परन्तु वह यथार्थतः 
रुचि से नहीं समझता | यदि यथार्थतः रुचि से समझे तो सम्यग्दर्शन 
हुए बिना नहीं रहे । 

स्वभाव की बात राग से भिन्न होती है । जो जीव, स्वभाव की 
रुचि के साथ स्वभाव की बात सुनता है, वह उस समय राग से 
आंशिक भिन्न होकर सुनता है। यदि स्वभाव की बात सुनते-सुनते 
उकता जाए अथवा यह विचार आये कि यह तो कठिन मार्ग है, इस 

प्रकार स्वभाव की ओर अरुचि हो तो समझना चाहिए कि उसे 

स्वभाव की अरुचि और राग की रुचि है, क्योंकि वह यह मानता है 

कि राग में मेरा वीर्य काम कर सकता है; रागरहित स्वभाव में नहीं 
कर सकता -- यह भी व्यवहार का ही पक्ष है। 

स्वभाव की बात सुनकर, उसकी महिमा लाकर, स्वभाव की 
ओर वीर्य का उल्लास इस प्रकार होना चाहिए कि 'अहो ! यह तो 

मेरा ही स्वरूप बतला रहे हैं' किन्तु यदि ऐसा माने कि 'यह काम 

  मुझसे नहीं होगा' तो समझना चाहिए कि वह राग के चक्कर में पड़ 

गया है, राग से पृथक्‌ नहीं हुआ है। 

हे भाई ! यदि तूने यह माना कि तुझसे राग का कार्य हो सकता 
है, किन्तु राग से अलग होकर रागरहित ज्ञान का कार्य, जो कि तेरा 

स्वभाव ही है, तुझसे नहीं हो सकता तो समझना चाहिए कि 
त्रैकालिक स्वभाव की अरुचि होने से तुझे सूक्ष्मरूप में राग के प्रति 
मिठास है; व्यवहार की पकड़ है और यही कारण है कि सम्यग्दर्शन 
नहीं होता। 

जहाँ रागरहित ज्ञायकस्वभाव की बात आये, वहाँ यदि जीव को 
ऐसा लगे कि “यह काम कैसे होगा ?' तो समझना चाहिए कि उसका 

वीर्य व्यवहार में अटक गया है, उसे स्वभाव की दृष्टि नहीं है। 

ज्ञानस्वभाव सूक्ष्म है, उसकी मिठास छूटी कि राग की मिठास आ 
गयी | वह जीव अभी निश्चयस्वभाव की अपूर्व बात को नहीं समझा 
और उसे किसी न किसी प्रकार से व्यवहार की रुचि रह गयी है। 

पण्डित जयचन्द्रजी श्री समयप्राभृत में कहते हैं कि ' प्राणियों 
को भेदरूप व्यवहार का पक्ष तो अनादिकाल से ही विद्यमान है और 
इसका उपदेश भी बहुधा सभी प्राणी परस्पर करते हैं तथा जिनवाणी 
में शुद्धनय का हस्तावलम्बन समझ कर व्यवहार का उपदेश बहुत 

किया है, किन्तु इसका फल संसार ही है। शुद्धनय का पक्ष कभी 
नहीं आया और इसका उपदेश भी विरल है, क्वचित्‌-क्वचित््‌ है; 

SAAT STH ATS ने शुद्धनय के ग्रहण का फल मोक्ष जानकर 
उसका उपदेश प्रधानता से दिया है कि 'शुद्धनय भूतार्थ है, सत्यार्थ 

है, इसका आश्रय लेने से सम्यग्दृष्टि हुआ जा सकता है। इसे जाने 
बिना जीव जब तक व्यवहार में मग्न है, तब तक आत्मा के ज्ञान- 

श्रद्धारूप निश्चयसम्यक्त्व नहीं हो सकता।' 

आत्मा के निश्चयस्वभाव की दृष्टि करने पर व्यवहार गौण हो 
जाता है। वहाँ यदि स्वभाव के कार्य के लिए वीर्य नकार करे और 
व्यवहार के लिए रुचि करे तो समझना चाहिए कि उसे स्वभाव की 

रुचि नहीं है और स्वभाव की रुचि के बिना वीर्य स्वभाव में काम 
नहीं कर सकता अर्थात्‌ उसकी व्यवहार की रुचि दूर नहीं होती। 

ज्ञानियों ने यह बात बारम्बार कही है कि यह निश्चयनय, 

व्यवहार का निषेध करता है | उसमें व्यवहार के स्वरूप का ज्ञान भी 
उसी के साथ आ जाता है । निश्चयनय जिस व्यवहार का निषेध करता 

है, वह व्यवहार कौन सा है ? कुदेव आदि की मान्यतारूप जो ज्ञान 
है, वह तो मिथ्यात्व पोषक है, उसका तो निषेध ही है क्योंकि उसमें 
तो व्यवहारत्व भी नहीं है। कुदेव आदि की मान्यता को छोड़कर, 
सच देव-गुरु-शास्त्रों ने जो कहा है, उसके ज्ञान को व्यवहार कहा 

गया है और वह भी निश्चयसम्यग्दर्शन का मूलकारण नहीं है, 
इसलिए निश्चयस्वभाव के बल से व्यवहार का निषेध किया गया है। 

जो सच्चे देव-शास्त्र-गुरु के अतिरिक्त अन्य किसी कुदेव आदि 
को सत्यार्थरूप में मानता है, वह ज्ञान तो व्यवहार से भी भ्रष्ट अर्थात्‌ 
दूर है। जिन निमित्तों की ओर से वृत्ति को उठाकर स्वभाव में ढलना 

होता है, वे निमित्त क्‍या हैं, इसका जिसे विवेक नहीं है, उसे स्वभाव 
का विवेक तो हो ही नहीं सकता और यह भी नियम नहीं है कि जो 
सच्चे निमित्तों की ओर झुकता है, उसे स्वभाव का विवेक होता ही 
है; नियम तो यह है कि जो निश्चयस्वभाव का आश्रय लेता है, उसे 

सम्यग्दर्शन अवश्य होता है; इसीलिए निश्चयनय से आश्रय से 

व्यवहारनय का निषेध है। 

शास्त्र की ओर के विकल्प से जो ज्ञान है, वह व्यवहार है । उस 
ज्ञान की ओर से वीर्य को हटाकर, उसे स्वभाव की ओर मोड़ जाता 

है। सत्‌ निमित्त की ओर के भाव से जैसा पुण्यबन्ध होता है, वैसा 
पुण्य अन्य निमित्तों की ओर के झुकाव से नहीं बँधता। तात्पर्य यह 
है कि यद्यपि लोकोत्तर पुण्य भी सच्चे देव-गुरु-शास्त्र के विकल्प 
से होता है किन्तु वह भी पर की ओर सन्मुख है, निश्चयस्वभाव की 
ओर सन्मुख नहीं है; इसलिए उसका निषेध है। जैसे पागल मनुष्य 

का ज्ञान / निर्णय हीन होता है, इसलिए उसका माता को माता कहना 

भी अयथार्थ है; इसी प्रकार अज्ञानी का स्वभाव की ओर का निर्णयरहित 
ज्ञान दोषित हुए बिना नहीं रह सकता। 

सर्वज्ञ भगवान के कथन की ओर जो झुकाव है, वह भी व्यवहार 
की ओर का झुकाव है। वीतराग शासन में कथित जीवादि नव 
तत्त्वों की विकल्प से जो श्रद्धा है, वह भी पुण्य का कारण है 
क्योंकि उसमें भेद का और पर का लक्ष्य है और परलक्ष्य धर्म का 
कारण नहीं है। जिस जीव के निमित्त तो अविरुद्ध है किन्तु निमित्त 
की ओर से हटकर अभी स्वभाव की ओर नहीं झुका है, उसे भी 
निश्चय सम्यग्दर्शन नहीं है। 

आचाराड़ इत्यादि सच्चे शास्त्र, जीवाजीवादिक नव तत्त्वों का 

स्वरूप और एकेन्द्रिय आदि छह जीवनिकायों का प्रतिपादन वीतराग 

जिनशासन के अतिरिक्त अन्य किसी में तो है ही नहीं, परन्तु वीतराग 
जिनशासन में कहे अनुसार शास्त्रों का ज्ञान करे, जीवादिक नवतत्त्वों 

की श्रद्धा करे और छह जीवनिकायों को मानकर उनकी दया करे तो 

वह भी पुण्य का कारण है और उसे व्यवहारदर्शन-ज्ञान-चारित्र कहा 
जाता है किन्तु परमार्थदृष्टि उसे दर्शन-ज्ञान-चारित्र के रूप में स्वीकार 
नहीं करती, क्योंकि जिनशासन के व्यवहार तक आया, इतने मात्र 

से धर्म नहीं है। यदि निश्चय आत्मस्वभाव की ओर ढलकर उस 

व्यवहार का निषेध करे तो धर्म है। इस प्रकार निश्चयनय, व्यवहार 

का निषेध करता है। 

इस प्रकार यहाँ यह बताया है कि अज्ञानी को व्यवहार की 
सूक्ष्म पकड़ कहाँ रह जाती है ? तथा निश्चयनय का आश्रय कैसे 

होता है ? अर्थात्‌ मिथ्यादृष्टि जीवों को मिथ्यात्व क्‍यों रह जाता है 
तथा सम्यग्दर्शन कैसे प्रगट होता है ? - यह बतलाया है। 

इस विषय से सम्बन्धित कथन मोक्षमार्गप्रकाशक में भी आता 

है, वह इस प्रकार है -- “सत्य को जानता है, तथापि उसके द्वारा 

अपना अयशथार्थ प्रयोजन ही सिद्ध करता है; इसलिए वह सम्यग्ज्ञान 

नहीं कहलाता ।' 

यद्यपि ज्ञान के क्षयोपशम में निश्चय-व्यवहार दोनों का ख्याल 

होता है, तथापि अपने बल को निश्चय की ओर ढालना चाहिए, 
उसकी जगह व्यवहार की ओर ढालता है; इसलिए व्यवहार का पक्ष 

रह जाता है। 

अज्ञानी व्यवहार-व्यवहार करता है और ज्ञानी निश्चय के आश्रय 

से व्यवहार का निषेध ही निषेध करता है। 

श्री प्रवचचनसारजी में कहा है कि - 'जिसे ऐसा आगमज्ञान हो 

गया है कि जिसके द्वारा समस्त पदार्थों को हस्तकमलकवत्‌ जानता 

है, और यह भी जानता है कि इसका जाननेवाला मैं हूँ, परन्तु मैं 
ज्ञानस्वरूप हूँ, इस प्रकार अपने को परद्र॒व्य से भिन्न केवल चैतन्य 

-द्रव्यरूप अनुभव नहीं करता' अर्थात्‌ स्व-पर को जानता हुआ 

भी अपने निश्चयस्वभाव की ओर नहीं झुकता, किन्तु व्यवहार 

की पकड़ मैं अटक जाता है, इसलिए वह कार्यकारी नहीं है; 

क्योंकि वह निश्चय का आश्रय नहीं लेता। ७ 

